http://www.berria.info/testua_ikusi.php?saila=harian&data=2006-08-30&orria=019&kont=703
2006-08-30





513 hitz

Burmuinetik ordenagailura 
Teklaturik erabili gabe, sagurik dantzatu gabe; pentsatze hutsarekin ordenagailuan jarduteko sistema garatzen ari da Nafarroako Unibertsitate Publikoko ikertzaile Carmen Bidaurre. 
Arantxa Iraola - Iruñea 

Telekomunikazio ingeniaria da Carmen Bidaurre (Iruñea, 1976), doktorea. Ordenagailua pentsamenduarekin kontrolatzeko sistema baten gainean egin du doktore tesia NUP Nafarroako Unibertsitate Publikoan: Online Adaptative Classification for Brain-Computer Interfaces. Teklaturik erabili gabe, sagurik dantzatu gabe, soilik pentsamenduarekin ordenagailua kontrolatzeko sistema da. 

Telekomunikazio enpresa handietan lanerako aukera handiak ikusten ditu. Baina berak ikerkuntzaren munduan jardun nahi du, bide berriak urratu nahi ditu jakintzaren alorrean. Ama elbarritua du, eta ondo ezagutzen ditu ohi baino eragozpen fisiko handiagoak dituzten pertsonen nekeak. Haien alde egin nahi du. «Nik jendea lagundu nahi dut; ez dut eskuko telefonoak egitera joan nahi». 

Egin duen interfazea Europan garatzen ari diren ikerketa lerrokoa da. Erabiltzaileak buruan kasko antzeko bat janzten du, oihalezkoa, eta elektrodoz josia; ordenagailuarekin kontaktu zuzenean jartzeko balio dio; neuronek eman gura dituzten aginduak, zuzen-zuzenean ordenagailura doaz. Beno, zuzenean ez, tartean anplifikatzaile bat jartzen du Carmen Bidaurrek, burmuinean atzemandako seinalea handitzeko. 

Europako ikertzaileen lan egiteko era da hori. AEBetan, bestelako jarduteko modua dute: haiek askoz ere errazago jotzen dute zuzenean elektrodoak garun barruan jartzera. Europan nagusi diren ikerketa lerroek, ostera, «arazo etikoak» ikusten dituzte jarduteko modu horretan. «Batetik, ebakuntzen arriskua dago, eta, gainera, jartzen diren elektrodoek, sarri askotan ez dute asko irauten», ohartarazi du Carmen Bidaurrek. «Gainera, gaur egun oraindik interfaze hauen abantailak ez dira horrenbesterainokoak». 

MUGAK. Austrian, Grazeko Unibertsitate Teknikoan, garatzen hasitako sistema biribildu du Carmen Bidaurrek. Onartzen du, hala ere, klase honetako interfazeak oraindik ez daudela oso garatuta, bide luzea dagoela egiteko. Ordenagailu aurrean jarri, ezker eskua mugitzen duzula pentsatu, eta ordenagailuko pantailan bolatxo bat ezkerrera mugitzea lortzen du berak garatu duen sistemak; eskuin eskua mugitzen duzula pentsatu, eta bolatxoa eskuinera mugitzea. Urrats txikia da. Baina garrantzitsua. 

Abiapuntu pertsonaren elektroentzefalograma duen interfazea da. Grazeko Unibertsitatean ezagutu zuen Bidartek sistema hau. «Baina oso zurruna zen». Berak malgutu egin du. Pertsona batek izan ditzakeen egoera eta sentimenduetara egokitzen saiatu da. «Izan ere, askotan neuronak dantzan jartzen dira; nahikoa izaten da erabiltzaileak ohikoa baino kafe bat gehiago hartzea, edo arazoren batengatik arduratuta egotea...». 

Garuna etenik gabe aldatzen da, eta, horregatik, interfazeak ere moldagarria behar lukeela pentsatu zuen. «Garunarekin batera garunaren egoera berrira egokitzen den interfazea egiten saiatu naiz». Interfazea eta pertsona pixkanaka egokitzea lortu du. Eta ez ditu emaitza txarrak lortu. «Egin genituen saioetan erabiltzaileen %75-76rekin-edo funtzionatzen zuen». 

Grazeko Unibertsitatean egiten zituzten saioetan oso pertsona gutxik hartzen zuten parte, eta denek, betiere, praktika handia zuten. Praktika gutxiko jendeak ere interfazea erraz erabiltzen ikastea lortu du, ordea, Carmen Bidaurrek. Lau orduren buruan jendeak interfazeari neurria nola hartzen dion ikusi izan du. 

GEROA, INTERMODALITATEAN. Garuneko interfaze hauek zenbateraino garatuko diren ez du argi Carmen Bidaurrek. Pertsona elbarrien kasuan, soilik garuneko seinaleei kasu egin gabe, ahalik eta seinale klase gehienak erabili behar direla uste du. «Badaude interfazeak mingainaren mugimenduarekin funtzionatzen dutenak, begiekin, oinekin...». 

Ikerketa lerro ugari zabalik daudela dio, eta guztiak direla interesgarriak. Berak, ahal dela, utzi nahi ez duen lan esparrua da. Baina ez da erraza ikertzaile gazteen jarduna. «Akaso, Berlinera joan beharko dut orain lanean segitzeko». 

